Frá Héðni Steingrímssyni

Efnisatriðin: 

4. gr 

a) Taka sérstaklega fram að útsláttakeppni geti verið form á landsliðsflokki og tilkynna um það um leið og annað fyrirkomulag 

b) Tilkynna hvaða aðbúnað keppendum standi til boða með a.m.k. tveggja mánaða fyrirvara eða þannig að hann liggi fyrir þegar ákveða á þátttöku 

c) Reglur um lágmarks aðbúnað keppenda og aðstæður á skákstað. Til hliðsjónar má hafa reglurnar sem að gilda um þýska meistaramótið: http://www.schachbund.de/chronik/meister/dem/DEM_Richtlinien_Ausrichter.pdf 

d) Kjör hvers keppanda séu samskonar og á sambærilegum alþjóðlegum mótum 

e) Áherslu á jafnræði milli SÍ og keppenda 

5.gr 

a) Bæta tveggja skáka milliþrepi við úrslitaeinvígi áður en sá fyrsti sem að vinnur skák verður Íslandsmeistari. 

b) Breyta fyrirkomulagi ef fleiri en tveir verða jafnir og efstir. 

c) Tvær vikur á milli móta 

Rökstuðningur: 

4. gr 

a) Að útsláttarkeppnisvalmöguleikinn komi skýrt fram. Útsláttarkeppni er notuð til að skera úr um alla mikilvægustu titlana. Stundum t.d. í Bandaríkjunum er fyrst haldið mót, en síðan útsláttarkeppni. Kostirnir eru að dregið er úr tilviljunum s.s. hversu heppnir menn eru með drátt á töfluröð. 

b) Er undantekningarlaust tilfellið í öðrum skákmótum og á að vera sjálfssagt. 

c) Gott er að hafa reglur um lágmarks standard á aðbúnaði. Skákmenn hafa þá betri forsendur til að ákveða þátttöku. 

d) Þetta getur verið umdeilt ákvæði. Með þetta ákvæði inni, þá ættu allir skákmennirnir, sem að rétt hafa til þátttöku í mótinu að vera alltaf með, sem að auka myndi veg og virðingu Íslandsmeistaratitilsins. Án ákvæðis sem þessa, er ákveðin hætta á því að sérstaklega skákmenn, sem að ná myndu afreksmarkmiðum SÍ sem dæmi ná yfir 2600 ELO stig myndu hugsanlega ekki vera með. Það verður ekki bæði sleppt og haldið og því þarf að forgangsraða hér. Annaðhvort leggja áherslu á að allir séu alltaf með eða á sömu kjör fyrir alla, sem að getur þýtt að sérstaklega þeim, sem að væru að uppfylla afreksmarkmiðin væru boðin mun verri kjör en þeir myndu fá í sama móti annars staðar. Hafa ber í huga að þeir sem að ná afreksmarkmiðum SÍ í dag eru ekki ofaldir, því búið er að aftengja flesta umbun og réttindi frá ELO stigum. Landsliðssæti, borðaröð í landsliði, ferð á millisvæðamót/EM einstaklinga er ekki lengur tengt við það hverjir eru stigahæstir eins og var. Því gætu betri kjör verið leið til að umbuna fyrir góðan langtíma árangur og fyrir að lyfta mótinu upp um kategoríu. 

e) Þegar keppandi, sem að rétt hefur á þátttöku ákveður þáttöku, þá á hann og eða hún að hafa nauðsynlegar upplýsingar í höndunum. Mikilvægt er að SÍ standi við það sem að fram hefur komið. 

5. gr 

a)Vægi mótsins er mun meira en áður, þ.e. ferð á EM einstaklinga og landsliðssæti. Eðlilegt er að leggja aukna áherslu á vandaða framkvæmd mótsins og lágmarka líkur á 

tilviljunarkenndum úrslitum og vægi heppni t.d. þess að draga hvítt þegar sá sem að fyrr vinnur skák vinnur titilinn. Því er tveggja skáka einvígi eðlilegt áður en gripið er til þess að sá sem fyrr vinnur skák vinnur titilinn, ef að keppendur eru jafnir. 

b) Sama og í a) lið. 

c) Mikilvægt er að SÍ hagi mótadagskrá þannig að þeir sem að keppa fyrir Íslands hönd hafi sem bestar forsendur fyrir því að ná árangri. Eðlileg hvíld á milli móta er nauðsynleg. Æskilegt væri að hafa 3 vikur á milli móta, en það kann í sumum tilvikum að vera erfitt í framkvæmd og því 2 vikur málamiðlun. 

Lagagreinar óbreyttar: 

4. grein. Landsliðsflokkur Eftirtaldir keppendur hafa þátttökurétt í landsliðsflokki: 1. Þrír efstu menn í landsliðsflokki á síðasta Skákþingi Íslands, og einn til vara. 2. Tveir efstu menn í áskorendaflokki á síðasta Skákþingi Íslands. 3. Þrír stigahæstu menn landsins aðrir en þeir, sem falla undir lið 1. eða 2, og tveir til vara 4. Aðrir keppendur valdir af stjórn Skáksambands Íslands. 

Skáksambandsstjórn skal a.m.k. tveim mánuðum áður en keppni í landsliðsflokki hefst, tilkynna hversu margir keppendur verða og hvar keppnin verður haldin. Jafnframt skal tilkynna hvaða menn hafi rétt til þátttöku skv. tl. 1-3 og gefa þeim hálfsmánaðar frest til að ákveða hvort þeir tefli. Mánuði áður en keppnin hefst skal Skáksambandsstjórn hafa valið þá sem hún býður til þátttöku. Við val á keppendum, skv. 3. og 4. tl., hér að framan, skal stjórn Skáksambandsins fara eftir reglum í 2. mgr., 14. gr. þessara laga. 5. grein. Efsti maður í hverjum flokki hlýtur nafnbótina Skákmeistari Íslands (í viðkomandi flokki). Verði tveir keppendur efstir og jafnir, skulu þeir tefla fjögurra skáka einvígi um titilinn Skákmeistari Íslands. Verði þeir enn jafnir, skulu þeir tefla áfram, og hlýtur sá titilinn, sem fyrr vinnur skák. Verði fleiri en tveir keppendur efstir og jafnir, skulu þeir tefla til úrslita með tvöfaldri umferð. Ef tveir keppendur verða efstir og jafnir eftir þá keppni, skulu þeir tefla áfram, og hlýtur sá titilinn, sem fyrr vinnur skák. Ef fleiri en tveir verða jafnir eftir þessa aukakeppni, skulu þeir tefla einfalda umferð til úrslita, og síðan áfram, ef einhverjir verða jafnir. Í öðrum flokkum en landsliðsflokki skal einnig gilda sú regla að ef tveir eða fleiri keppendur verða jafnir að vinningum í þeim sætum, sem veita meistaratitil, sæti í landsliðsflokki, eða önnur mikilvæg réttindi, þá skal fara fram sérstök aukakeppni milli þeirra. Fyrirkomulag slíkrar keppni skal ákveðið af Skáksambandsstjórn hverju sinni. 

Lagagreinar með breytingum: 

4. grein. Landsliðsflokkur Eftirtaldir keppendur hafa þátttökurétt í landsliðsflokki: 1. Þrír efstu menn í landsliðsflokki á síðasta Skákþingi Íslands, og einn til vara. 2. Tveir efstu menn í áskorendaflokki á síðasta Skákþingi Íslands. 3. Þrír stigahæstu menn landsins aðrir en þeir, sem falla undir lið 1. eða 2, og tveir til vara 4. Aðrir keppendur valdir af stjórn Skáksambands Íslands. 

Skáksambandsstjórn skal a.m.k. tveim mánuðum áður en keppni í landsliðsflokki hefst, tilkynna hvaða fyrirkomulag verður á keppninni, s.s. útsláttarkeppni eða allir tefla við alla, hversu margir keppendur verða, hvar keppnin verður haldin og hvaða aðbúnað keppendur munu hafa. Boðið skal uppá gistingu í einstaklingsherbergjum með baði og morgunverð, hádegisverð og kvöldverð. Einnig skal bjóða uppá ókeypis internettengingu. 
Leitast skal við að kjör hvers keppenda séu ekki verri en almenn kjör viðkomandi skákmanns á sambærilegu móti annars staðar. Jafnframt skal tilkynna hvaða menn hafi rétt til þátttöku skv. tl. 1-3 og gefa þeim hálfsmánaðar frest til að ákveða hvort þeir tefli. Mánuði áður en keppnin hefst skal Skáksambandsstjórn hafa valið þá sem hún býður til þátttöku. Áhersla skal lögð á að gæta jafnvægis milli keppenda og Skáksambandsins s.s. með því að opna á möguleika á breytingar 
á keppendalista ef að verulegar breytingar verða á þeim atriðum, sem að nefnd eru hér að ofan eftir að frestur til að tilkynna þátttöku rennur út. 
Við val á keppendum, skv. 3. og 4. tl., hér að framan, skal stjórn Skáksambandsins fara eftir reglum í 2. mgr., 14. gr. þessara laga. 5. grein. Efsti maður í hverjum flokki hlýtur nafnbótina Skákmeistari Íslands (í viðkomandi flokki). Verði tveir keppendur efstir og jafnir, skulu þeir tefla fjögurra skáka einvígi um titilinn Skákmeistari Íslands. Verði þeir enn jafnir, skulu þeir tefla áfram tvær skákir. Ef að enn er jafnt skal tefla áfram og hlýtur sá titilinn, sem að fyrr vinnur skák.. Verði fleiri en tveir keppendur efstir og jafnir, skulu þeir tefla til úrslita með tvöfaldri umferð. Ef tveir keppendur verða efstir og jafnir eftir þá keppni, skulu þeir tefla áfram áfram tvær skákir. Ef enn er jafnt, þá hlýtur sá titilinn, sem fyrr vinnur skák. Ef fleiri en tveir verða jafnir eftir þessa aukakeppni, skulu þeir tefla einfalda umferð til úrslita, og síðan áfram tvær skákir, ef einhverjir verða jafnir og áfram ef að enn er jafnt og hlýtur sá titilinn sem að fyrr vinnur skák. Í öðrum flokkum en landsliðsflokki skal einnig gilda sú regla að ef tveir eða fleiri keppendur verða jafnir að vinningum í þeim sætum, sem veita meistaratitil, sæti í landsliðsflokki, eða önnur mikilvæg réttindi, þá skal fara fram sérstök aukakeppni milli þeirra. Fyrirkomulag slíkrar keppni skal ákveðið af Skáksambandsstjórn hverju sinni. 

Tímasetning Landsliðsflokks skal miðast við að ekki sé minna en 2 vikur á milli hans og annarra mikilvægra móta, sem að nefnd eru í 4 kafla. 
Nýjir lagakaflar: 

4. kafli Önnur veigamikil mót s.s. Reykjavíkurskákmótið, EM einstaklinga, EM landsliða og ÓL 
Tímasetning þessara móta ásamt Landsliðsflokki Skákþings Íslands skal miðast við að ekki sé minna en tvær vikur á milli þeirra.
